
Gruppas da gieu èn ina purschida relevanta en il sectur da la furmaziun, l'assistenza 

e l'educaziun prescolara. Ellas promovan il svilup tempriv da l'uffant, en spezial il svi-

lup social, emoziunal, cognitiv, corporal e psichic. Ellas rinforzan las famiglias, per-

quai ch'ellas porschan temporarmain distgargia e barat; ed en la societad promovan 

ellas l'egualitad da las schanzas e l'integraziun sociala. 

Tar la dumonda 1: En la Strategia per la promoziun tempriva han gruppas da gieu 

ina posiziun impurtanta ch'è francada principalmain sin plaun communal. La strategia 

è vegnida elavurada en il rom dal program «Politica d'uffants e da giuvenils en il 

chantun Grischun» 2020 – 2022 integrond differentas gruppas d'interess sco er sa 

basond sin in'analisa da la situaziun actuala e dal basegn. La retschertga da l'onn 

2021 ha mussà, che gruppas da gieu èn la purschida da promoziun la pli derasada 

per uffants da la vegliadetgna prescolara. Var trais quarts da las vischnancas dis-

ponivan quella giada d'ina purschida correspundenta. Questa vasta francaziun sut-

tastritga lur impurtanza per la promoziun tempriva en il chantun. Gruppas da gieu èn 

perquai vegnidas resguardadas en pliras mesiras da la strategia.  

Perquai che sin plaun chantunal n'exista nagina basa legala per gruppas da gieu e 

perquai ch'ellas pertutgan la cumpetenza da las vischnancas, sa drizzan las re-

cumandaziuns e mesiras respectivas en emprima lingia a las vischnancas. 

Recumandada vegn tranter auter in'analisa da la situaziun sin plaun communal. Ina 

tala analisa stgaffescha la basa per registrar sistematicamain las purschidas exi-

stentas e lur concepziun.  

Tar la dumonda 2: Sin basa da la dumonda Tenchio èsi vegnì examinà, a maun da 

tge criteris ch'ins po far ina separaziun tranter purschidas da la tgira cumplementara a 

la famiglia e gruppas da gieu. L'examinaziun avisada ha mussà, che per la separa-

ziun tranter gruppas da gieu e canortas dal di obligadas da dumandar ina permissiun, 

n'è betg decisiva la designaziun, mabain la concepziun effectiva da la purschida. 

Decisivas èn particularmain la dimensiun e la regularitad da l'assistenza sco er la 

durada individuala d'utilisaziun. Sin questa basa èn vegnidas elavuradas, cun in'at-

tenziun speziala a la protecziun d'uffants, las «Recumandaziuns per gruppas da gieu 

en il Grischun» dal 1. da mars 2023. Ellas cuntegnan ina definiziun unitara da las 

purschidas e dals indicaturs da qualitad, tranter auter davart la qualificaziun, la clav 

d'assistenza, l'infrastructura, la segirezza, la sanadad e la protecziun da l'integritad. In 

formular cumplementar d'autoevaluaziun permetta a las gruppas da gieu da control-

lar, sche las recumandaziuns vegnan realisadas e d'identifitgar pussaivladads da 

svilup. Tant a las gruppas da gieu sco er als posts cumpetents servan las recuman-

daziuns e l'autoevaluaziun sco orientaziun e sco basa per in barat vicendaivel. Ils dus 

instruments vegnan beneventads da la «Post spezialisà e da contact per gruppas da 

gieu dal Grischun (PSC Grischun)».  

Tar la dumonda 3: Per gruppas da gieu n'exista ni in'obligaziun da permissiun ni 

in'obligaziun d'annunzia. Tut tenor, co che las vischnancas concepeschan lur ana-

lisas da la situaziun en il sectur da la promoziun tempriva, cuntegnan las analisas 

indicaziuns detagliadas davart la concepziun da las purschidas respectivas da grup-

pas da gieu. Sch'i vegnan inoltradas al chantun en scrit infurmaziuns davart ina 

purschida che pudess correspunder als criteris d'ina tgira d'uffants cumplementara a 

la famiglia, examinescha il chantun la purschida ed introducescha ils pass neces-

saris.  

Tar la dumonda 4: Sche l'examinaziun d'infurmaziuns mussa, ch'ina purschida ch'è 

declerada sco gruppa da gieu, vala, pervia da sia concepziun, sco canorta d'uffants, 

vegnan applitgadas las prescripziuns legalas correspundentas. L'Uffizi chantunal dal 

servetsch social ch'è cumpetent per la permissiun e la surveglianza da canortas 

d'uffants, cusseglia ed accumpogna las persunas participadas sin lur via vers la 

permissiun da la purschida sco canorta d'uffants.  

Tar la dumonda 5: Perquai che las gruppas da gieu pertutgan il champ da cumpe-

tenza da las vischnancas, èn las vischnancas consequentamain er cumpetentas per 

lur sustegn finanzial.  

